
 وه‌زيرى ژينگه‌ : ئێمه‌ وه‌ك كوردستان كێشه‌ى ئاومان هه‌يه‌ له‌گه‌ڵ كۆمارى ئيسلامى ئێران له‌گه‌ڵ توركيا له‌گه‌ڵ سوريا. ‌

ده‌بێت ئه‌و كارگانه‌ی له‌كوردستان داده‌مه‌زرێن مه‌رجی ژینگه‌ییان هه‌بێت و ئه‌و كارگه‌ كۆنانه‌ی زیانی ته‌ندروستیان هه‌یه‌ بۆ خه‌ڵك داده‌خرێن.  


ئا : رِيدار ئه‌حمه‌د    

 سه‌باره‌ت به‌ كۆمه‌ڵێك پرسيارى هه‌نووكه‌يى ده‌رباره‌ى وه‌زاره‌تى ژينگه‌ و سه‌رهه‌ڵدانى نه‌خۆشى كولێرا له‌ شارى سلێمانى،جه‌ماوه‌ر نيوز به‌ پێويستى زانى له‌ نزيكه‌وه‌ به‌ڕێز دارا محمد امين وه‌زيرى ژينگه‌ بدوێنێت.  
٭سه‌ره‌تا ده‌مانه‌وێت بپرسین ئایا وه‌زاره‌تى ژينگه‌ كه‌ وه‌زاره‌تێكی نوێیه‌ له‌ كوردستان توانيويه‌تى كاديرى شاره‌زا و پرِۆفيشناڵ له‌ بوارى ژينگه‌ له‌ خۆى كۆبكاته‌وه‌ ؟  
٭ وه‌ك ده‌زانن ژينگه‌ بوارێكى جۆراوجۆره‌ و پێويستى به‌ كاديرى جۆراوجۆريش هه‌يه‌،ئێمه‌ توانيومانه‌ تاراده‌يه‌ك هه‌وڵبده‌ين له‌ داموده‌زگاكانى تره‌وه‌ يان پشت به‌ زانكۆكانى كوردستان ببه‌ستين بۆ ئه‌وه‌ى هاوكاريمان بكه‌ن ،بۆ ئه‌و مه‌به‌سته‌ مامۆستايانى زانكۆ هاوكاری باشيان كردوين و  ئه‌نجومه‌نێكيشمان لێ دروستكردون،به‌رده‌واميشين له‌ كردنه‌وه‌ى خول بۆ كاديره‌كانى وه‌زاره‌تى ژينگه‌ له‌ ناوه‌و ده‌ره‌وه‌ى كوردستان،هه‌روه‌ها  له‌گه‌ڵ وه‌زيرى خوێندنى باڵا هه‌رله‌سه‌رتاى دامه‌زراندنى وه‌زاره‌ت دانيشتين و داوامان لێكرد به‌شى ژينگه‌ش بكرێته‌وه‌ و خۆش به‌ختانه‌ بريارى داو‌ ئه‌م ساڵ له‌ كۆليژى زانست له‌ زانكۆى سه‌ڵاحه‌دين به‌شى ژينگه‌مان ده‌بێت،كه‌ئێمه‌ پێويستمان به‌و كاديرانه‌ ده‌بێت كه‌ له‌ بوارى ژينگه‌ په‌روه‌رده‌ ده‌بن،هه‌موو توانايه‌كمان ده‌خه‌ينه‌ گه‌ر بۆ دروستكردنى كاديرى جۆراوجۆر له‌ بواره‌ جیاوازه‌كانی ژينگه‌ تابتوانن له‌ ئاينده‌ى كوردستان خزمه‌ت بكه‌ن . 
٭له‌م ماوه‌يه‌دا سه‌ردانێكى وڵاتى سويدت كرد بۆ كاروباری ژینگه‌،مه‌به‌ست له‌و  سه‌ردانه‌تان‌ چى بوو ؟  
٭ سه‌فه‌ره‌كه‌ بۆ به‌شداریكردن بوو له‌ كۆنفرانسى هه‌فته‌ى جيهانى ئاو ، كه‌ ئه‌و كۆنفرانسه‌ ساڵانه‌يه‌ له‌ساڵى 1991 وه‌ ده‌به‌سترێت،سه‌باره‌ت به‌ ئاوو كێشه‌كانى ئاو،‌رۆلى ئاو له‌ جيهان و ‌چى بكرێت بۆ پاراستنى ئه‌و سه‌رچاوه‌ گرنگه‌ ، ته‌وه‌ره‌كانى بابه‌تى ئه‌م ساڵیش بابه‌تى گۆرِانى كه‌ش و هه‌وا كاريگه‌رى له‌سه‌ر ئاو ، ئه‌و كێشانه‌ى كه‌ له‌ جيهان هه‌ن له‌سه‌ر ئاو به‌تايبه‌تى ئاو له‌رۆژهه‌ڵاتى ناوه‌راست ، كه‌ ئێمه‌ وه‌ك وڵاتى خۆمان كوردستان و ده‌وروبه‌رمان له‌م ناوچانه‌ كێشه‌ى ئاومان هه‌يه‌ له‌گه‌ڵ كۆمارى ئيسلامى ئێران له‌گه‌ڵ توركيا له‌گه‌ڵ سوريا ، هه‌روه‌ك كێشه‌ى ئاو هه‌يه‌ له‌نێوان ئيسرائيل و لوبنان ، ئه‌مانه‌ هه‌موو كێشه‌ی ئاون له‌ناوچه‌كه‌،بابه‌تێكى تر ئه‌وه‌بوو ئاو له‌ پێناوى ئاشتى نه‌ك له‌ پێناوى شه‌رِ ، چونكه‌ ئێستا جۆرێك له‌جه‌نگ و كێشه‌كانى ولاتانى دنيا له‌‌سه‌ر ئاوه‌ ، له‌كاتێكا ئاو ده‌بێت هۆكارێك بێت بۆ دروستكردنى ئاشتى و په‌يوه‌ندى، بابه‌تێكى تر ئه‌وه‌بوو كه‌ ئاو چيتر نه‌كرێت به‌كه‌رتى تايبه‌ت به‌ڵكو موڵكى ده‌وڵه‌ت بێت- موڵكى هه‌مووكه‌س بێت،له‌و كۆنفرانسه‌دا كه‌سانى پسپۆر له‌ بوارى ئاو به‌شداريانكرد و به‌رپرسانى بوارى ئاوو ژينگه‌ی زۆربه‌ی وڵاتانى جيهان به‌شداربوون ، ئه‌وه‌ش بۆ ئێمه‌ خاڵێكى زۆر گرنك بوو كه‌ به‌ ناوى حكومه‌تى هه‌رێمى كوردستان يه‌كه‌م جاره‌ بانگێشت بكرێين بۆ ئه‌و كۆنفرانسه‌ ، دووه‌ميش ئاگامان له‌ كێشه‌كانى ئاوبێ ، له‌م كۆنفرانسه‌ به‌رێز وه‌زيرى سه‌رچاوه‌كانى ئاو راپۆرتێكى پێشكه‌ش كرد له‌سه‌ر ئاوى كوردستان و ئه‌وه‌ى هه‌مانه‌ له‌ ده‌وروبه‌رى ، هه‌موو ئه‌وانه‌ بۆ ئێمه‌ كارێكى باش بوون ، به‌ده‌ر له‌مانه‌ش توانيم له‌گه‌ڵ هه‌ندێك له‌ به‌رپرسانى ئه‌و وڵاتانه‌ كۆببمه‌وه‌ باس له‌ كێشه‌ ژينگه‌یيه‌كان بكه‌ين ، يه‌كێك له‌وانه‌ وه‌زيرى ژينگه‌ى ولاتى سويد بوو ، هه‌روه‌ها په‌رله‌مانى سويد وه‌به‌رپرسى ژينگه‌ له‌ په‌رله‌مانى سويد وه‌به‌رپرسى ژينگه‌ له‌پارتى چه‌پ كه‌ ئه‌ندامى په‌رله‌مانه‌ ، كه‌ ئه‌مانه‌ بۆ ئێمه‌ ده‌رفه‌تێكى باش بوو تا‌ له‌نزيكه‌وه‌ بتوانين ئه‌وانه‌ ببينين ، به‌ده‌رله‌وه‌ سه‌ردانى كۆمپانياى ئاوى ستۆكهۆڵم و چاره‌سه‌رى ئاوو ئاوه‌رۆى ستۆكهۆڵممانكرد كرد كه‌ ئه‌وان به‌شێوه‌يه‌كى زانستى پاكسازى ئاوى ئاوه‌رۆكان ده‌كه‌ن  
٭ئه‌مساڵ جارێكی تر نه‌خۆشی كۆلێرا له‌ شاری سلێمانی ده‌ركه‌وت و چه‌ندین كه‌س تووشبوون،به‌ڕای ئێوه‌ هۆكارى سه‌رهه‌ڵدانى ئه‌و نه‌خۆشیه‌ له‌شارى ساێمانى بۆچى ده‌گه‌رێنيته‌وه‌ ؟  
٭ هۆكارى دروست بوونى ئه‌و نه‌خۆشيه‌ به‌رێژه‌يه‌كى زۆر پێده‌چێت نه‌بوونى ئاوى پاكى خواردنه‌وه‌له‌ماڵه‌كان و جۆرى سه‌رچاوه‌كانى ئاوبێت ،چونكه‌ له‌شارى سلێمانى سه‌رچاوه‌كانى ئاو بريتين له‌ ئاوى دوكان و سه‌رچنار وئاوى كارێزه‌كانى سلێمانى ، پاشان ئاوى بيره‌ ئيرتيوازيه‌كان بيره‌ سه‌تحيه‌كان ،هه‌روه‌ها وه‌زیری ژینگه‌ وتیشی سه‌رچاوه‌كانى ئاو جۆراو جۆرن و جۆرێك له‌و سه‌رچاوانه‌ له‌ژێر كۆنترِۆلى وه‌زاره‌تى شاره‌واني یان به‌رێوه‌به‌رايه‌تى ئاووئاوه‌رۆكاندایه‌و له‌ هه‌ندێك شوێنيشدا ئاوو ئاوه‌رۆكان تێكه‌ل ده‌بنه‌وه،‌ له‌ هه‌ندێك ناوچه‌ كه‌ بيرى ئاوى خواردنه‌وه‌يان هه‌يه‌ بيرى ئاوه‌رۆ و زێرابيان هه‌يه‌ نزيكن له‌يه‌كه‌وه‌ ، كه‌ئه‌وانه‌ زۆر مه‌ترسیدارن،به‌پله‌ى سێ هه‌م ئه‌و كێشه‌يه‌ رووبه‌روى وه‌زاره‌تى ژينگه‌ ده‌بێته‌وه‌، وه‌زاره‌تى ژينگه‌ به‌ر پرسياره‌ له‌ چاودێرى جۆرى ئاو ، چونكه‌ بلاو بوونه‌وه‌ى زۆرێك له‌ نه‌خۆشيه‌كان هۆكارى تێكچوونى ژينگه‌يه‌ ،‌ ژينگه‌ خۆپاراستنه‌ پێش چاره‌سه‌ركردنه‌ ، واتا ئيشى ئێمه‌ خۆپاراستنه‌ پێش ئه‌وه‌ى خه‌ڵك تووشبێت ، كاتى توشبوون چاره‌سه‌رى له‌لاى وه‌زاره‌تى ته‌ندروستى يه‌.  
٭كه‌ نه‌خۆ‌شى كولێرا‌ بلاوبوه‌وه‌ ئێستا هه‌ڵمه‌تى پاكردنه‌وه‌ى ئه‌و شوێنانه‌ى ئاوى تيدا هه‌ڵده‌گيرێت ده‌ستی پێكردووه‌، به‌ڵام كۆ‌مه‌ڵێك گرفتى ترهه‌يه‌ كه‌ راسته‌ وخۆ‌ په‌يوه‌نديان به‌ ژينگه‌وه‌ هه‌يه‌،بۆ‌نمونه‌ كارگه‌كانی‌ چيمه‌نتۆ‌ له‌ناو شاره‌كان مه‌ترسیان بۆ‌سه‌ر ته‌ندروستى خه‌ڵك هه‌يه‌ ؟ 
٭خۆی دروستبوونى داموده‌زگا ژينگه‌يیه‌كان و‌ چالاكىه‌ ژينگه‌يیه‌كان له‌ جيهاندا ‌ دواى بڵاوبوونه‌وه‌ى نه‌خۆ‌شى دروست بوون، دواى ئه‌وه‌ى زانيان كه‌ ئه‌وپێشكه‌وتنه‌ پيشه‌سازیه‌ی ئه‌وروپا به‌خۆ‌يه‌وه‌بينى هۆ‌كارى بڵاوبوونه‌وه‌ى چه‌ندين نه‌خۆ‌شیه،جۆ‌رى نه‌خۆ‌شى ترسناك بڵاوبوه‌وه‌، له‌وانه‌ نه‌خۆ‌شىه‌ شێرپه‌نجیيه‌كان و هۆ‌كارى بڵاوبوونه‌وه‌ى ئه‌م نه‌خۆ‌شيانه‌ تێكچوونى ژينگه‌يه‌ ، رێكخراوى كۆ‌مه‌ڵگه‌ى مه‌ده‌نى دروستبوون بۆ‌ ئه‌وه‌ى فشاربخه‌نه‌ سه‌ر ده‌سه‌ڵات تا سنورێك بۆ‌ ئه‌و پێشكه‌وتنه‌ پيشه‌سازيه‌ دابنێن نه‌ك له‌سه‌ر حيسابى ژينگه‌بێت،له‌ژێر فشارى ئه‌و رێكخراوانه‌ و مه‌ترسيه‌كانى ئه‌و نه‌خۆ‌شيانه‌ى به‌هۆ‌ى تێكچوونى ژينگه‌ بڵاوبونه‌وه‌ ، رێكخراوى نه‌ته‌وه‌يه‌كگرتووه‌كان بريارى دروستكردنى داموده‌زگا ژينگه‌يه‌كانى دا له‌ كۆ‌نگره‌ى ( ستۆ‌كهۆڵم ) ى ساڵى 1972 ، گرنگى بوارى ژينگه‌ له‌وه‌دايه‌ كه‌ راسته‌ وخۆ‌ په‌يوه‌ندى به‌ژيانى مرۆ‌ڤه‌وه‌هه‌يه‌، ئه‌ونه‌خۆ‌شيانه‌ى له‌ وڵاتى ئێمه‌ هه‌ن بۆ‌ نمونه‌ كولێرا‌ به‌ هۆ‌ى تێكچوونى ئاوو پيسبووى سه‌رچاوه‌ى ئاوه‌و  تۆ‌رى ئاوى كوردستان كۆ‌نه‌و‌ پێويستى به‌گۆ‌رانكارى هه‌يه‌ ، له‌هه‌ندێ شوێن هه‌ر نيه‌ ،گه‌ياندنى ئاو ئاوه‌رۆ‌ هه‌ڵه‌بووه‌ یان وه‌ك پێويست نه‌بووه‌ ، يان پياده‌نه‌كراوه‌ ،‌نه‌خۆ‌شى شێرپه‌نجه‌يه‌كان كه‌هه‌ن به‌زۆ‌ری  به‌هۆی ‌تێكچوونى هه‌واوه‌یه،بۆیه‌ له‌سه‌ر داوى ئێمه‌ حكومه‌تى هه‌رێمى كوردستان بريارێكى گشتاندووه‌ كه‌ هيچ پرۆ‌ژه‌يه‌كى پيشه‌سازى يان خزمه‌تگوزارى‌ له‌ كوردستان ناكرێت به‌بێ ره‌زامه‌ندى وه‌زاره‌تى ژينگه‌، وه‌زاره‌تى ژينگه‌ تيمه‌كانى خۆ‌ى ده‌نێرێت بۆ‌ ئه‌وه‌ى پێش ده‌ستبه‌كاربوونى پرۆ‌ژه‌كه‌ كاريگه‌رى ئه‌و پرۆ‌ژه‌يه‌ له‌سه‌ر ژينگه‌ ڕوون بكاته‌وه‌ كه‌ ئه‌مه‌ بوارێكى زۆ‌ر گرنگه‌ ، چونكه‌ هه‌موو پرۆ‌ژه‌يه‌ك به‌ جۆ‌رێك له‌ جۆ‌ره‌كان كاريگه‌رى له‌ سه‌ر ژينگه‌ ده‌بێت، بۆیه‌ ده‌بێت به‌و مه‌رجانه‌بن كه‌ ژينگه‌ دايده‌نێت،‌ شوێنى كارگه‌كه‌ و ئاراسته‌ى كارگه‌كه‌ و‌ دورى كارگه‌كه‌ له‌ ئاوه‌دانى وه‌ مه‌رجه‌كانى تر له‌ ( فلته‌ره‌يشن ) هه‌موو ئه‌و بوارانه‌ى تر كه‌ پێويسته‌ ده‌بێت حسابیان بۆ بكرێت، كارگه‌ كۆ‌نه‌كانيش ئه‌گه‌ر مه‌رجه‌كانى پاراستنى ژينگه‌يان تيانه‌بوو دواى پشكنينيان هه‌موو ئه‌و كارگانه‌ داده‌خرێن وه‌كاتيش ديارى كراوه‌ كه‌ ده‌بێ دابخرێن ونه‌مێنن .  
٭ئێوه‌ وه‌ك وه‌زاره‌تى ژينگه‌ چيتان كردووه‌ بۆئه‌و  شوێنانه‌ى كه‌ له‌ ژێر ده‌سته‌ڵاتى حكومه‌تى هه‌رێمى كوردستاندانين‌ وه‌ك شارى كه‌ركوك و ده‌وروبه‌رى ؟ 
٭ئێمه‌ پێمانوايه‌ ده‌بێت ژينگه‌ پارێزى بگاته‌ هه‌موو شوێنێك ، به‌ نسبه‌ت ناوچه‌كانى ده‌ره‌وه‌ى هه‌رێم ئێمه‌ ده‌توانين ناراسته‌وخۆ هاوكاريان بكه‌ين ، چونكه‌ ئه‌و ناوچانه‌ له‌رووى ئيداريه‌وه‌ سه‌ر به‌ وه‌زاره‌تى ژينگه‌ى عێراقى فيدراڵه و‌ ئێمه‌ ناتوانين هه‌ندێك كارو چالاكى ئه‌نجامبده‌ين،بۆ نموونه‌ رێكخراوى ژينگه‌ پارێزى له‌ كه‌ركوك هه‌يه‌ هاوكاريمان كردوون له‌ رێگاى ئه‌و رێكخراوانه‌ ده‌توانين هاوكارى بوارى ژينگه‌يان بكه‌ين و ‌له‌پلان و به‌رنامه‌شماندا هه‌يه‌ كه‌ له سه‌رجه‌م ناوچه‌كانى كوردستان به‌تايبه‌تى له‌ قه‌زاكان هۆبه‌يه‌كى ژينگه‌ پارێزيمان هه‌بێت و پێويسته‌ بچێته‌ هه‌موو گوندێكيش . ٭له‌كۆتاییدا ئێمه‌ زۆر سوپاست ده‌كه‌ین. 
٭منیش سوپاسی جه‌ماوه‌رنیوز ده‌كه‌م و هیوادارین سه‌ركه‌وتووبن.
